
Behean sinatzen duten parlamentariek, Legebiltzarreko Erregelamenduan xedatuaren babesean, honako mozio hau aurkezten dute, Osoko Bilkuran eztabaidatu eta bozkatzeko.
Zioen azalpena
Europako RED II eta RED III zuzentarauek autokontsumo indibiduala eta kolektiboa bultzatu dute, eskubide zentral gisa. Energia elektrikoa sortzeko sistema bat, energia-sistema banatu, eraginkor eta Europako deskarbonizazio-helburuekin bat datorrena eratzen laguntzen duena. Era berean, zuzentarau horiek Europar Batasuneko estatuei aholkatzen diete ez dezaten ezar ekoizpen-modu horrekiko karga edo kostu diskriminatzailerik, neurriz kanpokorik edo justifikaziorik gabekorik.
Filosofia horrekin bat, eta 477/2021 Errege Dekretuak bultzatuta, Nafarroako Foru Komunitatea erreferentzia bihurtu da arlo horretan. Nafarroako Trantsizio Energetikoaren atariaren arabera, gure lurraldean 275MW baino gehiago sortzen dituzten 11.629 autokontsumorako instalazio daude 2026an, horietako % 93 eguzki-energian oinarrituta, sistema elektrikoaren deszentralizazioan eta jasangarritasunean laguntzen dutenak.
Instalazio horien titularrak askotarikoak dira: etxe pribatuak, enpresak edo administrazio publikoak, banaka edo taldeka. Eta autokontsumo kolektibo horien artean, energia-komunitateak nabarmentzen dira. Formula hori, sorkuntza banatuari laguntzeaz gain, energia-pobreziaren aurka eta eta herritarren ahalduntzearen alde borrokatzeko tresna eraginkorra da. Europako zuzentarauen arabera, energia-komunitateak funtsezko figura dira energia-eredu deszentralizatu, jasangarri eta parte-hartzaile baterako trantsizioan.
Nafarroa, halaber, aitzindaria izan da elektrizitate-sorkuntza kolektiboko figura horiek sortzen eta garatzen; halatan, 100.000 biztanleko energia-komunitate gehien dituen lurraldea da. Guztira 84 energia-komunitate eratu dira, eta horietan 4.832 pertsonak, 173 ETEk eta 106 toki-entitatek parte hartzen dute.
Hala ere, autokontsumo horiek abian jarri eta kudeatu ahal izateko, elektrizitatea banatzen eta merkaturatzen duten enpresen oniritzia behar da, sorkuntza-sistema horiek sortzea gogogabetzen edo zapuzten duen administrazio-prozedura opaku eta konplexu baten bidez.
Errealitatea da autokontsumo kolektibo bat gauzatzeko edo, besterik gabe, energia banatzeko koefiziente bat aldatzeko izapideak asko luzatzen direla, hilabeteak eta, kasu batzuetan, urtebete baino gehiago.
Erabaki-proposamenak:
Lehenengoa: Nafarroako Parlamentuak Nafarroako Gobernua premiatzen du azter ditzan energia banatzen eta merkaturatzen duten enpresek egindako administrazio-prozedura independenteak nahiz partekatuak, eta txosten bat egin dezan, detektatzeko botila-lepoak eta autokontsumo indibidual edo kolektiboak abian jartzea eta kudeatzea atzeratzen duten arazoak.
Bigarrena: Nafarroako Parlamentuak Nafarroako Gobernua premiatzen du txosten hori igor diezaien eta proposamen zehatz bat egin diezaien IDAEri eta MLBNri, egoera hori zuzentzeko beharrezkoak diren aldaketa tekniko eta legalak sustatuta, prozesu horretan parte hartzen duten erakunde guztientzat prozedura arin eta gardena garatzeko:
– Autokontsumo kolektibo bat legeztatzeko eta/edo banaketa-koefizienteak aldatzeko interesa duten pertsonak/erakundeak.
– Administrazio publikoa.
– Energia banatzen eta merkaturatzen duten enpresak.
Hirugarrena: Nafarroako Parlamentuak Nafarroako Gobernua premiatzen du txosten hori bidal diezaion Nafarroan eratutako Autokontsumoko Mahaiari, idatziz zehatz ditzan jarraitu beharreko prozeduraren fase guztiak, bai autokontsumorako instalazio indibidual edo kolektibo bat martxan jartzeko, bai banaketa-akordioak aldatzeko.
Iruñean, 2026ko apirilaren 13an
Foru-parlamentariak: Jose Miguel Garrido Sola eta Oihan Mendo Goñi
